ლექსი და სახლი

რამდენიმე თვის წინათ ერთმა, არცთუ ისე ახალგაზრდა, კაცმა ხუთიოდე ლექსი მომიტანა რედაქციაში... 
ჩემსა და იმ კაცის ნაცნობობას თავისი პატარა ისტორია აქვს. 
მე მას კარგა ხანია ვიცნობ: მისმა პირველმა ლექსებმა ჩემი ყურადღება მიიქცია. მახსოვს, ცუდი დავუწუნე, კარგი შევუქე, გავამხნევე და დახმარებაც აღვუთქვი, თუ უკეთესს დაწერდა. 
მაშინ ის სიცოცხლით სავსე, თექვსმეტ-ჩვიდმეტი წლის ჭაბუკი იყო, მკვირცხლი და მიხვედრილი. საიმედოდ მეჩვენა და იმიტომაც შევპირდი. 
ჭაბუკი კარგა ხანს არ გამოჩენილა... ხანდახან გამახსენდებოდა  ხოლმე და მიკვირდა, სად დაიკარგა, რატომ ლექსი აღარ მოაქვს, ალბათ სხვა გზას დაადგა-მეთქი. 
მაგრამ ხუთი თუ ექვსი წლის შემდეგ იგი ისევ გამოჩნდა. 
ცნობილია, რომ ლექსის ჭია აგრე ადვილად არ ეშვება თავის საკბილოს. 
ჭაბუკი გარეგნულდ შეცვლილიყო. ადრინდელი სიმკვირცხლე და სითამამე, იმედიანი გამოხედვა აღარ ჩანდა მის თვალებში. სევდა და ეჭვი შესჩვეოდა მის ჭირნახულ თვალებს, ცხოვრება ენახა, მოკლე ხანში დიდი გზა გაევლო, საფეთქლებთან პირველი ჭაღარაც შეჰპარვოდა... ამან დამაიმედა და მისი ლურჯი რვეული ინტერესით გადავფურცლე. 
ჭაბუკი შეცვლილიყო, მაგრამ მისი ლექსი უცვლელი იყო. იგივე თემა, იგივე აზრი, ფერი... წინსვლა არ ჩანდა.
მაშინ, როცა იგი სრულიად ახალგაზრდა იყო, მისი სიტყვა იმედის აღმძვრელი მეჩვენა, ახლა კი, როცა მათ ავტორს უფრო მეტო მეოთხოვებოდა, გული მეტკინა. 
არ დავუფარე და გულახდილად გამოვუტყდი. 
ჩემი აზრი უფრო დატუქსვას ჰგავდა და ჩვენ დამდურებულებივით დავშორდით. 
ხშირად ცუდ დღეში ვარდებიან ხოლმე მწერლები და რედაქციის მუშაკები: არა ერთი დამწყები მწერალი ჯიუტად თხოულობს ასეთ კითხვაზე პასუხის გაცემას: 
გამოვა თუ არა რამე ჩემგან? 
ეს კითხვა ბუნებრივად ებადება ყველას, ვის კალამსაც წინააღმდეგობა შეხვდება. 
ეს კითხვა ქვეყნად პირველი შემოქმედის გაჩენიდან არსებობს და აწვალებს ადამიანის მაძიებელ სულს. უამკითხვოდ თვით დიდ შემოქმედებსაც კი არ უცხოვრიათ. 
რა პასუხი უნდა გავცეთ ამ კითხვაზე? 
ნათქვამია: სახარება ხბოს სასკორავზე შეეტყობაო. 
ჰოდა, თუ ეტყობა, რომ დამწყები მწერალი '"სახარედ" ან "სამამულო რქად" არ გამოდგება, პირდაპირ უნდა უთხრა, უნდა აარიდო გამოუცდელი კაცი იმ მაცთუნებელ გზას, სადაც იგი უსათუოდ დამარცხდება... ხშირ შემთხვევაში დიაგნოზი მართლდება: დამწყები ანებებს თავს ლექსის წერას და სხვა დარგის სხელოვან მუშაკად გვევლინება. 
თუმცა რა ვიცით, აბა, თავი არ დაენებებია წერისატვის, ჯიუტი შრომით და ნებისყოფით, ვინ იცის, რას მიაღწევდა! 
ზოგჯერ, თუ არ გვითქვამს, გვიფიქრია მაინც - ამა და ამ კაცისაგან არფერი გამოვაო, მაგრამ გასულა დრო და იმ ხბოს, რომელსაც "სასკორავზე" საიმედობა არ ეტყობოდა, შემდეგ "ხარობაც" გაუწევია. 
ეს, რა თქმა უნდა გამონაკლისია, ერთია ათასიდან, მაგრამ მაინც არის, ამიტომ სახიფათოა ერთბაში სიტყვა... 
ფიქრობ: უთხრა თუ არა? 
ამ საკითხავზე კარგად იხუმრა ლიონ ფოიპტვანგერმა თავის ავტობიოგრაფიაში (Писатель Л. Ф., его жизнь и эпоха. Баланс одной жизни).
ამ დიდი ჰუმორითა და სარკაზმით დაწრილ ნოველა-ბიოგრაფიაში მწერალი თავის თავს დიდ დამსახურებად უთვლის იმას, რომ 
"მან გადაარჩინა 1 ქალიშვილი დახრჩობას, 
2 ჭაბუკი - მსხიობობას, 
6 არცთუ ისე უნიჭო ახალგაზრდა - მწერლის პროფესიას, თუმცა, 106 მსგავს შემთხვევაში იგი უძლური აღმოჩნდა". 
ჰოდა, მეც, ვგონებ, რაღა ამის მსგავსი ვუთხარი ჩემს ახალგაზრდა ნაცნობს და ჩვენ ნამდურავებივით დავშორდით. 
დრო გადიოდა. ჭაბუკი აღარ ჩანდა. ალბათ საბოლოოდ, ვფიქრობდი მე, ალბათ დარწმუნდა... 
მაგრამ, თქვენ წარმოიდგინეთ, გამახსენდებოდა თუ არა ზოგჯერ ჩემი ძველი ნაცნობი, ის ჭიაც, წეღან ლექსის ჭია რომ დავარქვი, ჩემს თვალწინ გაიგრაგნებოდა ხოლმე და მე ველოდი მის მესამედ მოსვლას. 
აჰა, მოვიდა კიდეც... 
მაგრამ მე ის ვეღარ ვიცანი. 
ჩემ წინ კარგად შეჭაღარავებული გამხდარი ვაჟკაცი იჯდა და მორცხვად იღიმებოდა. 
"რა ვქნა, ვერ მოვეშვი, მიყვარს და... " - ჩაიდუდუნა მან, როცა ჩემი გაოცებული სახე დაინახა. 
ის ვერც კი მიხვდა, რომ მე მისმა შეცვლილმა სახემ და უდროო ჭაღარამ გამაოცა, მოსვლამ კი არა. 
ისევ ისეთი ლურჯი რვეული, ისეთივე ხელი... ეტყობა, ამ ხელს სიჭაბუკის შემდეგ აღარ უვარჯიშია. 
მაგრამ ხელი სხვაა და ნახელავი სხვა. ვნახოთ. 
მაგრამ არა, ჯერ ლექსებს არ წავიკითხავ... ჯერ გამოვკითხავ, როგორ ცხოვრობს, რით ცხოვრობს. 
დაცოლშვილებულა, სამი ვაჟიშვილის მამაა. ამ ზაფხულს სამთვალიანი სახლი აუშენებია. 
სახლი... 
სახლის აშენებაზე იტყვიან: სახლი ააშენე, ოჯახი დააქციეო! 
ვიცოდი, რომ იგი დაწყებითი სკოლის მასწავლებელი იყო და ხელმოკლედ ცხოვრობდა თბილისის მახლობელი ერთ-ერთი რაიონის სოფელში... როგორ ააშენა, რით? ისიც "ამ ზაფხულს". 
დასამალი არ არის, რომ ახლაც კი ზოგი არკეთილსინდისიერი გზით აშენებს და ცხოვრობს. 
ესეც ხომ არ....
არა, ჩემი ეჭვი არ გამართლდა, ჩემმა ნაცნობმა საოცარი რამ მიამბო. 
იმ სამოთახიანი სახლი ამ ზაფხულს მხოლოდ მას, მარტო აუშენებია. ქვის მტეხავიც თვითონ ყოფილა,  ქვიშის და კირის ამრევიც, კალატოზიც, მიმტანიც, დურგალიც და.. ერთი სიტყვით, ყველაფრის ოსტატობა გაუწევია. თაროზეც თვითონ უზმანებია, ქაფჩაც თვითონ სჭერია, ხერხიც და ხელეჩოც, მსხვილ ქვასაც თვითონ ეზიდებოდა, მუშტსაც და კენჭასაც! 
მაგრამ ლექსი, ლექსისთვის როდისღა მოიცალა? 
ძველი ლექსები ხომ არ გადაწერა ახალ რვეულში? 
არა, როგორც ჩანს, ლექსისთვისაც მოუცლია. ლექსები ახალია. 
მაინ ჯერ არ ვკითხულობ, მინდა მისი ლექსები კარგი იყოს, ის ამის ღირსია. ბევრი რამ არის მოსალოდნელი ასეთი ნებისყოფის კაცისაგან. მან ხომ მარტოდმარტომ, სხვის დაუხმარებლად ააგო ახალი სახლი. მისი სიმტკიცე, ენერგიული გამოხედვა, ბევრი რამის მთქმელია. რა გახდა ერთი კრგი ლექსის დაწერა, უკანასკნელად რომ ლექსები მომიტანა, სახლის აშენებაც ხომ არ იცოდა! 
ლექსის ნიჭი ადრე გამოიჩინა, ჰა, და ჰა, მათ გამოქვეყნებას და საბოლოო მოწონებას ცოტაღა აკლდა... რა გახდა ერთი კარგი ლექსი? 
არ მინდა ამ  რვეულში ცუდი ლექსები იყოს... ვკითხულობ და ვფურცლავ, ხელახლა ვკითხულობ, ვკითხულობ და მაღლა ვერ ამიხედავს. არ მინდა თვალებში შევხედო ლექსების ტრფიალში გაჭაღარავებულ კაცს, რომელმაც გაუგონარი ნებისყოფით  და შრომით მარტომ ააშენა თავისი სამი ვაჟიშვილისთვის სამთვალიანი სახლი. მეშინია, მის თვალებში ცრემლი არ დავინახო.. მას ხომ სამი კარგი ლექსი ერჩია იმ სამთვალიან სახლს. 


*

მახსენდება სვეტიცხოვლის კედელზე დაკიდებული მარჯვენა უბადლო და უმსგავსო ოსტატისა. 
ნეტავ რომელმა მეტი ღონე შეალია თავის საქმეს, სვეტიცხოვლის ხუროთმოძღვარმა თუ სამოთახიანი სახლის კალატოზმა? 
თუ ფიზიკურ ღონზე ვიტყოდით, იქნებ ადრე გაჭაღარავებულმა დამწყებმა პოეტმა უფრო მეტი ძალა დაახარჯა თავის პატარა სახლის მშენებლობას. 
სვეტიცხოვლის მშენებელი შთაგონეული დირიჟორი იყო და, ალბათ მხოლოდ თავის სულიერ ძალას აქსოვდა მცხეთის ტაძრის ცისფერ კედლებს. 
სვეტიცხოვლისა და ჯვრის მონასტრის შემქმნელთა მძიმე უღელს ტოლს არ დაუდებდა ბარათაშვილის მიერ დახარჯული ღონე, როცა იგი "მერანს" ქმნიდა. მისი ძლიერი სულის ნებისყოფა ხანმოკლე სიცოცხლის განმავლობაში ნიაღვარივით მიედინებოდა მხოლოდ ერთი მიმართულებით - ლექსისაკენ! 
ალბათ ამიტომ ვერ ააგო სახლი მიუსაფარმა, არაპრაქტიკულმა ბარათაშვილმა და ალბათ ამიტომ ჩამორჩა პირადი ცხოვრების მოწყობაში ყველა ჯურის "ხახვის ფრანტებს", რომელნიც თავის სულიერ ძალას მხოლოდ თანამდებობის მაღალ კიბეზე ასვლაში ფლანგავდნენ და ბრწყინვალე სასახლეებს აშენებდნენ. 
ელავდნენ მუნდირები, ჟღრიალებდნენ დეზები რჩეულთა. ყველა მათ შეჰყურებდა და მოხიბლული უსმენდა, ბარათაშვილის ბრწყინვალე ნიჭი და განათლება კი საჭირო არ აღმოჩნდა მაშინდელი საქართველოსათვის, ის ვერც კი შეამჩნია საქართველომ. 

*

ჩვენმა დამწყებმა პოეტმა უთუოდ დიდი სულიერი კმაყოფილება განიცადა, როცა თავისი სამოთახიანი სახლის მშენებლობა დაამთავრა, დაბინავდა და ჭერი დალოცა... ეს ალბათ ყველაზე ბედნიერი წუთი იყო მის ცხოვრებაში. შვება იგრძნო მისმა გულმა, დაისვენა მისმა მარჯვენამ. 
მაგრამ განა მისი კმაყოფილების მასშტაბი ოდნავ მაინც შეედრება სვეტიცხოველის ამშენებელი ოსტატის ან ბარათაშვილის გრძნობას, როცა მათ თავისი ქმნილებანი დაამთავრს და განცვიფრებით შეავლეს თვალი?
სახლის აშენების შემდეგ დამწყები პოეტის  მარჯვენამ დაისვენა, სვეტიცხოველის ოსტატს კი მარჯვენა მოკვეთეს... 
არ გვინდა ვისურვოთ, დამწყები პოეტის ცხოვრებაში ის წუთები დარჩეს ბედნერების მწვერვალად, როცა მან თავისი სახლის აგება დაამთავრა... ნამდვილი პოეტისათვის ყველაზე ბედნიერი ის წუთია, როცა იგი საუკეთესო ლექსს დაამთავრებს. 
მაგრამ, სახლი?... იგი ხომ აუცილებელია! 
სახლი ყველას უნდა ჰქონდეს, რადგან არ არის ჩიტი, რომ ბუდე არ ჰქონდეს, არ არის ქვეწარმავალი, რომ სორო არ ჰქონდეს, არ არის თევზი, რომ დარანი არ ჰქონდეს... სახლი ყველას უნდა ჰქონდეს, მით უმეტეს, ჩბვენს დროში, მაგრამ აქ პოეტური ენერგიის სწორ განაწილეაზეა ლაპარაკი: სახლისთვის ზრუნვამ არ უნდა დააჭკნოს ლექსის ყვავილი. 
ვინ იცის, ჩვენს დამწყებ პოეტს იმდენი დღემუდამი შრომა, გაუგონარი უჯიათობა და სულის ძალა რომ შეეწირა ლექსისათვის, რამდნეი ფიზიკური ღონეც თავის სამოთახიან სახლს დაახარჯა, ეგებ კარგი ლექსი შეექმნა. ერთი კარგი ლექსის დაწერა კი მხოლოდ პოეტს შეუძლია. 
პოეტის ოცნება ისეთი ლექსის დაწერა უნდა იყოს, რომ მისი მარჯვენა მოკვეთის ღირსი გახდეს. 
ნურავის შეაშინებს ეს ნათქვამი!... ამას მეშურნეთაგან და ბოროტთაგან ხელის ფიზიკურ მოკვეთაზე არ ვამბობ.. აქ ადამიანის ძლიერი მარჯვენა და მისი სვეტიცხოვლის სიმაღლეზე ატანა იგულისხმება... 
1958 წ. 



